
Frysk Folksliet   
 

Frysk bloed tsjoch op! ¹) Wol no ris brûze en siede,   
en bûnzje troch ús ieren om! 
Flean op! Wy sjonge it bêste lân fan d’ierde, 
it Fryske lân fol eare en rom. 

                                                                   

Refrein:                                   
Klink dan en daverje fier yn it rûn 
dyn âlde eare, o Fryske grûn! 
Klink dan en daverje fier yn it rûn 
dyn âlde eare, o Fryske grûn! 
 
Hoe ek fan oermacht, need en see betrutsen, ²)  

oerâlde, leave Fryske grûn, 
nea waard dy fêste, taaie bân ferbrutsen,                       
dy’t Friezen oan har lân ferbûn.                                                                                                                               
                
Refrein                  Earebyld 

           dr. Eeltsje Halbertsma, Grou 
Fan bûgjen frjemd, bleau by ’t âld folk yn eare, 
syn namme en taal, syn frije sin; 
syn wurd wie wet; rjocht, sljocht ³)  en trou syn leare, 
en twang, fan wa ek, stie it tsjin. 
 
Refrein 
 
Trochloftich ⁴)  folk fan dizze âlde namme,                      
wês jimmer op dy âlders great!                                     
Bliuw ivich fan dy grize, hege stamme                         
in grien, in krêftich bloeiend leat!                                
 
Refrein 
                 

                                                                 
¹)  tsjoch op = bliuw net stilstean                                                                                     
²)  betrutsen = yn gefaar brocht                                              ‘De âlde Friezen’  
³)  sljocht = ienfâldich                                                            ferzje  Halbertsma/ 
⁴)  trochloftich =  Holl.: doorluchtig                                                    Van Loon 

365 
dagen 
sitte foar ús yn it fet. 
Wat se bringe? 
Net te sizzen,  
mar sûnder LOK en SEINE 
kin it net. 

 

 

 



 

 

Derbûten 

“It is al wer safier” 
It jier 2023 is al hast wer om.  

Fan ’e moarn ha ik mei twa bewenners fan ús wenkompleks de krystbeammen fersierd. 

Wy ha ien ûnder by de brievebussen en ien op de twadde etaazje stean. As wie it juster 

dat wy de beammen leech hellen en alles opret hienen, sa fluch giet it. De tiid hâldt gjin 

skoft, sy giet gewoan troch. 

 

Ik sit by de tafel en sjoch nei bûten. Wat in moaie, stille 

wrâld, de snie leit noch op ’e tûken. Wat moai dat wy sa 

fredich yn Drinte en omkriten wenje, wylst it der sa 

omweigiet om ús hinne. Wat soe it ek moai wêze as der 

oan alle ellinde in ein komt. Frede op dizze ierde.  

(De foto komt as in swart en wyt printsje yn it Kritenijs, 

mar bûten is it no ek sa) 

 

Efkes wat oars. Wat ha wy as bestjoer geweldich tefreden weromsjoen op ús ledegear-

komste. Wat wie it in gesellige boel. Noch nea hat it sa noflik west om nei in ledegear-

komste te gean. Nei ôfrin in hearlik breamiel mei sop en allegear lekkere bôle! Wy ha as 

bestjoer sein dat wy dat de oare kear yn 2024 wer sa dogge.  

Fierder yn it Kritenijs (op side 4) stiet de útnûging foar it stamppotbuffet, dat op freed  

12 jannewaris 2024 wêze sil. Alle ynformaasje stiet derby; ek by wa’t jim jim opjaan 

kinne. 

  

Yn april komt Gerrita Otten mei in Fryske kwis nei Hooghalen. Mear ynformaasje komt 

yn it earste Kritenijs fan 2024. 

 

Oan ’e ein fan dit jier geane der allegear tinzen troch de holle. Fertrietlike, leave, ûnfer-

wachte, sneue, nea tochte, ensafuorthinne. Der is ús allegear wol wat oerkommen. Dan is 

it sa moai dat der minsken om dy hinne binne dy’t efkes oankomme, in earm om dy hinne 

slaan, meilibje mei wat der bard is, sadatst net allinnich bist, dyn ferhaal kwyt kinst.  

Mar tink foaral ek oan de moaie dingen dy’t foarby kamen; dêr fleurest fan op. Dat  der 

(oer)pake- of beppesizzers berne binne, in moaie jierdei west hat, in prachtich moai bosk 

blommen op ’e faas stie, net-ferwachte besite kaam, ús jongste soan yn Nepal in stikje de 

Mount Everest opklommen is mei syn freondinne (5360 m.), ensafh.  

 

Ik winske jim it allerbêste yn sûnens ta en in protte fleurichheid foar 2024 

 

                              Groetnis,  

                   Teatske 

 Stamppotbuffet 2024 
 

 

 

 

 

 

 

 

 

 

 

 

 

 

Oh, wat sjocht it der wer lekker út!! 
 

Op freed 12 jannewaris 2024 

 
kinne jim der fan genietsje yn it Haolerhoes yn Hooghalen. 

 

Dizze hearlike iterij kostet € 22,50 p.p. en dêr ha jo foar: 

in slokje, trije soarten stamppotten mei fleis en soer, in neigesetsje en oan ’e ein 

in lekker bakje kofje of tee en in protte geselligens. 

Moai om ek elkenien dan in noflik en foaral sûn 2024 ta te winskjen. 
 

Fansels sjonge wy noch wat Fryske ferskes. 

 

Opjaan kin oant en mei 8 jannewaris 2024 

by Metje Groenhof (06-40071573) en Douwe (06-10166002) 

(ek kinne jo it oan harren melde as jo in dieet ha en/of 

as jo mei immen meiride wolle) 

Betelje kin op rekkennû.: NL 78 RABO 0310 1082 33 

Jim (ek net-leden) binne fan herte wolkom om 17.00 oere. 

 

Wy, as bestjoer, sizze: 

At jo kinne, kom dêr dan hinne. 

Foar in hapke en in drankje en in moai Frysk sankje. 

 
 Metje, Renny, Sjoege, Teatske, Douwe en Hans 

Bernebrochje 

(foar de lêste kear) 

 

 

 

Sipke syn Alvestêdetocht  
 

“’t Giet oan!” ropt pake Pipermûs. “Hup! Redens út it fet. Ik ryd de Alvestêdetocht. Wat 

moaiers is der net”.  

Yn ’e Swettehaven bynt er op. Hy hat earst foar de wyn. Syn tas mei iten fielt wat swier 

…, want dêr kroep Sipke yn.  

Yn it tsjuster streket er nei Snits. It earste stimpel stiet! Yn Drylts rydt pake yn in skuor, 

syn broek wurdt dweiltrochwiet.  

 

It sâniis op ’e Sleattemer Mar rydt hobbelich en swier. By it stimpeljen yn Sleat hat pake 

al in grouwe blier.  

Yn Starum moat er klune, want dêr is it iis striemin. “Ik lûk jo wol nei boppen”, seit in 

lytse, brune hin. 

By Hylpen rydt in hûntsje mei in stiif beferzen sturt. In otter slút him by har oan, mei 

pylken yn it burd.  

 

Ik ha ferlet, tinkt pake, fan wat drinken en in nút. Hy pakt syn tas fan it skouder en … dêr 

rûgelt Sipke út.  

“Ik woe Fryslân sjen”, seit Sipke sêft. En pake seit wat stûf: “Kom dan mar mei nei War-

kum, mar do bist in lytse boef!”  

Hiel Boalsert styffol bisten en der klinkt in dweilorkest. Twa hazzen heakje oan yn 

Harns, want in treintsje rydt it bêst.  

 

Nei Frjentsjer wurdt de tocht sa dreech, dat pake stikken sit. Gjin wûnder dat dit keale ein 

de Hel fan it Noarden hjit.  

Mar Sipke ropt: “Net opjaan, pake! Toe, nei Dokkum ta! En dan is Ljouwert net mear 

fier. Jo sille dat krúske ha!”   

Mei beide hannen yn ’e loft rydt pake de Bonke op. En Sipke jubelet supergrutsk: “Us 

pake, dy is top!”  

 

De dei dat pake it krúske krijt, stiet Sipke op in poel, mei nagelnije houtsjes oan, te oe-

fenjen efter in stoel.  

Hy falt wol fiifentweintich kear, mar is fan ien ding wis: Oait rydt er … NEE: oait WINT 

er de Alvestêdetocht; it moaiste wat der is!  

           (Lida Dijkstra) 

Ha jo it al heard …..   

 

- dat Hilbert Vinkenoog fan You Tube-kanaal “History with Hilbert” -mei hast in heal 

miljoen abonnees- in nijsgjirrige bân mei Fryslân hat. Yn syn Skiednisfideos giet it gau-

ris oer Fryslân. “Ik wol sjen litte dat it Frysk en Fryslân in plakje yn de skiednis hat”. Hy 

koesteret it Frysk: “Net samar in dom taaltsje”. 

 

- dat de twa hûnen dy’t koartlyn op It Amelân efterlitten binne, nei alle gedachten in nij 

baaske krije. Foardat se dêrhinne sille, kin it twatal earst efkes bykomme yn in tydlike 

opfang yn Drachtsterkompenije (neikommen berjocht: ien fan de twa is ûnderwilens fer-

stoarn; hy wie siik). 

 

- dat ierappelsoarten driigje te ferdwinen troch oanpak Fochtelerfean. De oansluting fan 

de dyk troch it Fochtelerfean kin it ferdwinen fan in oantal lytse ierappelrassen ta gefolch 

ha. It gefaar leit him yn it wetterpeil dat Natuermonuminten omheech ha wol. 

 

- dat Henk van der Veer “him nyt ken herinnere dat der by him thús un ferkiezingsposter 

foar de ruten hong. Toch bin’k der foar 99punt9 prosent fan overtúgd dat myn ouwelui 

ARP stemden. De kleur fan ’e poster was folgens mij pears en der stond begin jaren 

seuventech ok noch ‘Evangelische Volkspartij’ an toefoegd. Moaie Barend Biesheuvel 

met syn garismatise útstraling en un lengte fan hast twee meter was ut fersitekaartsje fan 

’e partij”. 

 

- dat reedriden in sealsport wurdt. Noch even en reedride op sleatten, fearten en marren is 

wat, dêr’t we allinne noch mar oan weromtinke kinne. Want troch it opwaarmjen fan de 

ierde krije we noch hieltyd minder faak echt winterwaar! 

 

- dat we oer tsien jier wenje yn hûzen fan himp? Fryslân wol der graach mei oan ’e slach. 

Hûzen en diken dy’t boud wurde mei himp, flaaks of oare biologyske materialen: dat is 

neffens saakkundigen it byld fan de takomst. Om it saneamde Biobased Bouwen te sti-

mulearjen stelt Den Haag 200 miljoen euro beskikber. Hoe kin Fryslân dêrfan profi-

tearje? 

 

- dat “Bolta Zathe” in film is oer it eigensinnige en kwetsbere libben fan twa buorkjende 

bruorren. Filmmakker Hannah Swart (24) is mei har FryslânDok-dokumintêre “Bolta 

Zathe” nominearre foar in Noorderkroon ‘bêste dokumintêre’ op it Noardlik Filmfestival. 

De film giet oer de bruorren Albert en Maarten Rotteveel, dy’t wenje op in pleats yn 

Noardeast-Fryslân. 

- dat in analyze fan polityk ferslachjouwer Onno Falkena wie: It binne op ’e kop ôf trije 

wurden; de regio telt. It bekt lekker en politisy sizze it graach, seker yn ferkiezingstiid, 

Mar hoe djip sit dy leafde foar it plattelân as de listlûkers fan de grutste partijen harren 

net ien kear yn Fryslân sjen litte yn de kampanjetiid? 

 

- dat skriuwer, akteur en regisseur Romke Toering (gjin famylje fan Jan Toering) swiere 

hertproblemen krige; hy seach de dea yn ’e eagen en pakte de pinne op. Hy begûn te 

skriuwen oer syn jeugdjierren yn Easterlittens. Toering wit it noch as de dei fan juster, 

sneon 11 septimber 2021, 9/11 sa seit er sels. Hy waard net goed en bedarre yn it sikehûs 

yn Ljouwert. It die bliken hy hie in skuorke yn syn aorta (lichemsslachier). Hy moast 

fuortendaliks operearre wurde, mar der wie gjin plak op de operaasjekeamers yn it MCL. 

Mei âljende sirenes waard hy yn de ambulânse nei Grins brocht. Se wiene krekt op ’e 

tiid. Toering krige in nij stik aorta en in keunsthertklep en koe begjinne te  revalidearen. 

In jier letter waard Toering wer siik. In baktearje hie him nestele op de nije keunst-

hertklep. De dokters koene de baktearje net fuortkrije, de antibioatika sloegen net oan. 

Dat betsjutte dat se neat mear foar him dwaan koene, fertelt Toering. Hy waard nei hûs ta 

stjoerd en makke him klear foar de dea. Wûnder boppe wûnder giet it no nei omstan-

nichheden wer in stik better mei him. De sa benearjende baktearje hâldt ’m koest. De 

antibioatika begjinne harren wurk te dwaan en de pompfunksje fan syn hert wurdt 

stadichoan wat better.  

 

Novimber 

De stoarmwyn rûst hjir om ’e doar. 

It giet bytiden mâl. 

Noch efkes dan is ’t safier 

komt Jûkelburd fan stâl. 

Jûns gau de oergerdinen ticht 

sjesa, dat is lekker smûk. 

In bakje tee by de tv 

of lês oars mar in boek.        (S. Huitema-Rypma) 

 

                            
 

Myn winsk foar 2024: 

Folle lok en seine 

en lit it net mear sa faak reine. 

’t Is de waarmte fan ’e sinne,      In moai, sûn en sinnich winterskoft tawinske, 

dêr’t wy net sûnder kinne.           Jan fan Beets 

In sfearympresje fan it gesellige breamiel nei ôfrin fan ús ledegearkomst 

op 20 okt. l.l.” 
 

 

De kroketten wiene fierstente lekker, ik ha stikem twa hân …    ☺ (Anje) 

 

 

 

 

 

 

Kar út grientesop en mostersop; 

it sûne broadsje én it slaadsje: 

allegear like smaaklik! 

 

 

 

 

 

 

 

 

 

 
Allegear freedsum (en fretsum) byinoar! 

       8 



 

 

Fryske wâldbeantsjes mei spek          (efkes in stikje nostalgy) 

 

Eartiids ieten wy by myn skoanâlden op in sneontemiddei brune beantsjes mei spek. 

Skoanheit kocht ienris yn ’t jier Fryske Wâldbeane. De freeds waarden de beantsjes goed 

wosken en yn ’t wetter set te weakjen. It wie arbeidersiten; it wie maklik om klear te 

meitsjen en it sêde bst!      

 

Yngrediïnten foar fjouwer man  (alles midstroch foar twa fansels): 

 

1 kilo foarwekke Fryske Wâldbeantsjes of brune beantsjes 

400 gram rikke spek oan ien stik 

2 sipels 

bakbûter 

swarte piper 

in bytsje sâlt 

appelsmots (út in pot of selsmakke) 

It tameitsjen 

 

1. Sied de beanen mei sâlt yn 1 – 2 oere gear (it hinget der fan ôf oft de beanen krekt  

     rispe of al wat âlder binne) 

2. Snij it spek yn stikjes (plakken) fan 5 mm. 

3. Bak it spek út oant it krokant is (net útdroegje litte). Helje it út ’e panne mei in  

    gatsjesleef. 

4. De sipels yn tinne heale ringen snije en yn fet brún bakke oant se moai donker      

    goudgiel binne.  

5. It spek tafoegje oan de sipels en it fet. 

6. De beantsjes ôfjitte en op smaak meitsje mei piper. 

7. Yn djippe sopboarden servearje. Garnearje mei fet, sipels en spek en dan noch de 

    appelsmots derby. 

 

Tip 
Der kinne fansels ek noch sulversipeltsjes en stikjes augurk by dien wurde 

Yn stee dêrfan kinne der fine rauwe sjalotsjes oerhinne struid wurde en dan it gehiel mei 

natuerjittik besprinkelje. 

 

Yt lekker! 

Salang’t der libben is     
 

Oerset (en in bytsje feroare) út it boek:  

Zolang er leven is   Het nieuwe geheime dagboek van Hendrik Groen, 85 jaar 

 

Tiisdei 25 augustus  

Frou De Grave stoppet de sokken fan har man it leafst yn ’e konversaasjeseal. Se konver-

searret lykwols net graach. Eins negearret se alle oare bewenners safolle mooglik, útsein 

de heer De Grave.  

“Wat yn it autistysk spektrum”, sei in suster as ûntskuldiging.  

Yn stee fan te praten stoppet se, as ien fan de lêsten yn Nederlân, de sokken fan har oare 

helte. Mei grutte grimmitigens.  

“Foar tsien euro ha jo acht pear nije sokken by de Blokker”, sei frou Slothouwer min-

achtsjend.  

“De Blokker ferkeapet gjin sokken”, ferdigenet menear De Grave syn frou. Hy is net 

mear sa skerp fan gehoar, mar in mislediging pikt er noch feilleas op.   

“No, by de Zeeman dan, wat makket dat út?” sei Slothouwer segrinich.  

“Myn frou makket har graach nuttich. Jo fergunne elkenien it plezier!”, sei De Grave 

feninich.   

Stúmjend rûn Slothouwer fuort. Se koe it net litte en frege har noch lûdop ôf hoe’t ien yn 

’e goedichheid safolle gatten yn ’e sokken krije koe. “Hy sil wol hiel lange smoarge neils 

ha”.   

 

 

 

 

 

 

 

 

Ut en troch stoppet frou De Grave gjin sokken, mar reparearret se in nijlonhoas dy’t mei 

in ilestykje oer in glês spand is. Dat ropt by de froulju hjir waarme, nostalgyske gefoe-

lens op. Dat soenen sy ek noch wol ris dwaan wolle, as se mar net sa trilje en bibberje. 

Frou De Grave hat in tige fêste hân foar har jierren.  

It heucht my noch goed hoe ’t myn frou eartiids panikerich in begjin fan in ril yn har 

hoas ‘oanfoel’ mei neillak. Hoe’t se dy neillak der dêrnei wer útkrige wit ik net.  

 

Moarn ha wy in ûnferwachte eksperimint yn ús restaurantprojekt: we sille nei McDo-

nald’s. Net ien fan ús ploechje hat ea yn in McDonald’s west. Mooglik wurdt it wol in 

bytsje in skok foar de fêste klanten en it personiel, acht âlderen oan it deimenu ... 

Teminsten, dat sille se dêr dochs wol ha? Ik wit eins hielendal net wat je dêr sa al ite 

kinne, útsein hamburgers.   

Ik ha in kant en klear miel helle by de Poiesz foar it gefal dat de keuken fan Mac wat 

ôffalt ...    ============ 

It joadetsjerkhôf yn Koartsweagen        (lang ferlyn oanlevere troch Anne V) 
  

     1.      2.  

 

Oan ’e Dwersfeart, noch foarby maneazje/kampearbuorkerij Dekema en sa’n goed kilo-

meter fan de brêge yn de Nijewei, leit  by de joadebosk it joadetsjerkhôf (1).   

Do kinst er fia it dykje by de Dwersfeart lâns, oer in daam en in stikje troch de greide, 

hiel maklik komme. Dat wie yn ús jonge jierren wol oars. It dykje wie der noch net, der 

rûn allinne in smel sânpaadsje by de Dwersfeart lâns. Eins lei it begraafplak op in ei-

lantsje en wy koene der allinne mei in boatsje komme of oer in dikke peal, dy’t wy dan 

oer it wykje leine. Ik fûn it dêr wol slim heimsinnich!  

It joadske leauwen stelt spesjale easken oan in begraafplak. Sa moat it “Bert Haim” (it 

hûs fan de libbenen), fier fan in doarp lizze om’t in joadsk grêf mei rêst litten wurde 

moat. De grêven meie net romme wurde, want it joadske leauwen rekkene derop dat se 

inoar nei de ferrizenis moetsje sille yn Jeruzalim.                                                                                                                                                                               

De joaden beskôgje in tsjerkhôf as ritueel ûnrein en dêrom moat nei in besyk oan it be-

graafplak in hanwaskjen dien wurde. Wetter foar dat hanwaskjen wie yn it  “Metaheer- 

hûske” (2) en dêr hie ek it rituele hanwaskjen plak.                                                                                                                                                         

De opskriften op de sarken binne yn it Hebriuwsk en faak ek mei in Nederlânske oerset-

ting. De âldste stien datearret fan 1807 en der binne 112 grêfstiennen bewarre bleaun.  

Foar de ferstoarne joaden yn Drachten waard it begraafplak yn Koartsweagen ek brûkt. 

De joadske jiertelling is oars as ús gregoriaanske kalinder. Harren jiertelling begûn al 

3761 jier earder. It joadske jier 5778 komt oerien mei it gregoriaanske jier 2017.                                                                                                                                                         

Fan 1733 ôf wie der op ’e Gordyk in libben en tierige mienskip mei in eigen synagoge 

(sjoel), in eigen skoalle en in eigen begraafplak. De Twadde Wrâldoarloch makke in 

definityf ein oan dy mienskip. De joadske skoalle fan eartiids stiet noch oan de Lange-

wâl, mar al mear as santich jier wurdt it gebou brûkt as wenning. Oan it âld postkantoar 

by de Gerke Numanbrêge op ’e Gordyk is in monumint,  

dat in oantinken is oan de Gordykster joaden. Troch dat 

monumint ûntstie der in freonskipsbân tusken Opsterlân  

en Ra’anana  en troch dit freonskipsbân kaam ik mei de  

fuotbalklup yn april 1962 yn Israel.  

En dêr seach ik net allinne Ra’anana, mar ek de frou fan  

Lot, de Deade See,de Negev woestyn en Jeruzalim!       

(de oare kear yn it Kritenijs dat ferhaal). 

Wat is polityk? … 
 

In jonge freget oan syn heit: “Heit, wat is eigentlik polityk?” 

Heit: “Och jonge, dat is hiel ienfâldich. Sjoch, ik bring it jild yn, sa bin ik dus it kapi-

talisme. Mem beheart it jild, dus sy is it regear. Pake sjocht der op ta dat alles oarderlik 

ferrint. Hy is de oerheid. De faam heart by de arbeidersklasse. 

Mei ús allen hawwe wy mar ien doel foar eagen, nammentlik dyn wolwêzen. Derom 

bisto it folk. En dyn lytse bruorke, dy’t de ruften noch om hat, is de takomst. 

 

De jonge tinkt nei en freget oft er der in nachtje oer sliepe mei. 

 

De nachts wurdt er wekker omdat syn lytse bruorke yn it ruft poept hie en ôfgryslik raast. 

Om’t de jonge net wit wat er dwaan moat, rint er nei de sliepkeamer fan syn âlden. Dêr 

fynt er allinne syn mem en sy sliept sa fêst dat er har net wekker krije kin. 

Dan giet er mar nei de keamer fan de tsjinstfaam en hy sjocht dat syn heit by de faam op 

bêd leit en dat se mei hiele frjemde dingen dwaande binne.   

Hy sjocht ek dat pake ûnopfallend troch it rút kipet. Elk hat it sa drok dat nimmen yn ’e 

gaten hat dat de jonge foar it bêd stiet.   

De jonge beslút dêrom dat er mar wer op bêd giet om fierder te sliepen. 

 

De oare moarn freget de heit oan syn soan oft hy yn eigen wurden útlizze kin wat polityk 

is.         

“Ja” seit de jonge: “It kapitalisme misbrûkt de arbeidersklasse, wylst de oerheid 

tasjocht en it regear sliept. It folk wurdt alhiel negearre en de takomst leit yn ’e stront”.                  

Wurdsiker 

Kinne jo alle wurden en nammen fine yn dizze wurdsiker? Us bestjoersleden  

binne danich ferside krûpt ... 

(de oerbleaune letters: dêr kinne jo neat mei, útsein der sels noch wat wurden  

fan meitsje)  

 

        In soad wille dermei. 

 

A  S P G Y F M M E I I N O A R S K S   

D W E  F I E R L J E P P E W C F F D 

O V T O P P M A T S T R I U B S E O 

B N S E I O N  N  O G E N F O V N L U 

B  J G V S A  D L Z N T G U E  M A L W 

E  P R  B F T H B N E J J N Q V H I E 

S X E S A R A Y R A  K M U E  D Z W L 

J W G O S K Y E S S K U T S J E E J 

O C N N J R C S K U I S E U  G A K R   

E K O U O C O  D K F N S W H F R Y H  

G M J E U K R B T I E H M D Y K  P U  

E J S K K S G B U F A E E S R N W A  

A B U  S J P H N R L T X T I  E X X B 

E V K T E F I B I J F D F D Z P U E 

R V L  A I J T S E R A N E T T I T A 

S Z P I  M A C F F G E R W W T I I T 

L G F T E W R M E L F O D Y R I E N 

L P K A M C U N N E V T T K E R K K  

 

 

Douwe – FBOU – fierljeppe   meiinoar – mem – Metje  

Frysk – frede – Hans    Renny – sjonge – Sjoege 

heit – keatse – krite    Sjoukje – skûtsje – stamppot 

krystdagen – leafde    Teatske –Toering – wille –  

winter 

  
           Anje 

Reklame fan eartiids 

 

 

’t Is wier sa’t de perfester sei,  

en ’t hat my altyd hage.  

In gleske Hulstkamp troch in dei  

ferkwikt de minskemage!  

        

Genietsje derfan, mar tuike tuike! 

 

 

 

             

Gedichtsje 

            Do krijst fan my in hoed 

            (it is in nuverenien, sa’n huodsje hat gjinien). 

            Wat tinksto sit deryn? 

            In gleske reade wyn?        

            In appel of in parke?         

            In biezem of in harke?        

            In sankje foar in sint,         

            in roltsje pepermint?          

            In moaie reade roas?          

            Ei nee ju. Hiel wat oars, 

            en goed foar alle minsken: 

            in protte goede winsken!    (Diet Huber)

   14



 

 

 

 

      

    

     Dorpshuis ’t Haolerhoes is bij uitstek geschikt voor:  

              -         feesten en partijen, 

              -         vergaderen (beamer en laptop aanwezig), 

              -         bijeenkomsten. 

      

     Zaalruimten groot en klein naar keuze.                      

     Ruime parkeergelegenheid. 
      

     Praktisch alles is mogelijk. 

     Vraag vrijblijvend inlichtingen bij de beheerder. 
      

     Tel. 0593 – 592340    -     b.g.g.  06 – 10144987 

     Stengelinstraat 18,  9414 AV  Hooghalen 

Om yn jo bûsboekje te setten 

 
Freed 6 jannewaris 2024, 12.00 oere 
Súdeast Drinte: nijjierssûpke + ‘brunch’ yn Wielens, 

Noord Sleen. Opjaan foar 21-12-2023 (til. 0524-552862) 

 

Freed 12 jannewaris 2024, 17.00 oere 

Krite Us Memmetaal: stamppotbuffet yn 

’t Haolerhoes, Hooghalen (sjoch side 4) 

 

Sneon 20 jannewaris 2024, 19.00 oere 

Easterwalde, ‘De Miente’: jiergearkomste + 

ite en ferlotting. 

 

Freed 16 febrewaris, 14.00 oere 

Easterwalde, ‘De Miente’, “Knilles en Afke” 

troch Jelle en Anneke van der Heide. 

 

Freed 22 maart, 14.00 oere 

Easterwalde, ‘De Miente’, “Libje yn in jongensdream” 

troch Geert van Tuinen. 

 

 

 

 

 

    

 

 

 

 

 

Wiisheden 
- Wês wiis mei dyn buorlju, mar ek mei harren hage.  

   - Men moat net yn it koarn omwâdzje om in klaproas te finen. 

  - Sa as de sinne de blommen kleuret, sa kleurje bern it libben. 

    -  Taal ferlern - Folk ferlern. Taal yn fleur - Folk yn fleur. 

- In goed begjin is ’t heale wurk! 

 

        De redaksje winsket jo folle (minsklike) waarmte en leavens ta yn 2024! 

Kopij foar it maartnûmer kin oant en mei sneon 10 

febrewaris 2024 ynlevere wurde by de redaksje 

 



 

 

 

 

 

 

 

 

 

 

 

 

 

 

  

 

 

It kacheltsje 

 
Do bist myn kacheltsje; sa’n lyts swart kacheltsje  

en ik wie altyd al nei dy op syk. 

Do bist sa waarm en ik bin ek wol ris kâld, 

dàt is no krekt wêrom’t ik fan dy hâld. 

Do bist my sa fertroud, 

fan alle dagen it begjin, 

om’t ik myn pantsje ‘havermout’ 

dan op dy siede kin.  

 

 Do bist myn duveltsje, sa’n lyts swart duveltsje 

 en ik ha jierrenlang om dy socht. 

 Do makkest alles waarm, do rinst op turf en hout, 

 al bist ek fan izer, foar my bist fan goud. 

 Do bist my sa fertroud, 

 fan alle nachten it begjin, 

om’t ik it wetter foar in krúk 

 dan op dy siede kin. 

 

  Do bist in goede freon, do bist in trouwe freon, 

  do hâldst de winterkjeld wol bûtendoar. 

  Ik kin net sûnder dy, do makkest alles smûk 

  en wolst net oars as dat ik dy brûk. 

  Do bist ek sa fertroud 

  en bist fan alles it begjin, 

  om’t sûnder al dyn waarmens 

  ik net libje kin. 

         Bennie Huisman 

 

 

SPESJAALSAAK 

H. Witting & Zn 
  

-    sûnt  1876    - 

Huodden  -  Petten  -  Moade-aksessoires 

Oosterstraat 51 Grins 

050 3121180 



 

 

 
 

 

 

 

 

 

 

 

 

 

 

 

 

 

 

 

 

 

 

 

 

 

 

Mimering 

 

Do bist de geurige moarntiid foar my, 

in sinne dy’t boartet mei kleuren fan read. 

Do bist it lokkich ûntweitsjen foar my, 

in blom dy’t har hert iepen teart. 

 

Do bist de dreamende jûntiid foar my, 

in twirre dy’t huveret troch myn bestean. 

Do wekst dit trintene ritme yn my, 

te dûnsjen yn feestlike klean. 

 

Do bist de nachtlike himel foar my, 

in ljochtsjende stjer dy’t dêr flonkerjend stiet. 

En harkje, leafste, ik sjong foar dy 

myn núnderjend leafdesliet. 
             Sybe Krol 

 


